
Dörfligeischter 2017 

Im Bözingemoos do herrscht äs Chaos, dä Stou isch riesegross, 

Ou im Brüggmoos herrscht jetz äs Chaos, dä Stou isch riesegross, 

Me steit u steit u steit u steit, weiss nid wenns wytergeit, 

Die Sässufurzerverchehrsplanigsamplestouerchaote si doch uf ds Hirni gheit, 

"Äs wärdi de scho besser cho", mir froge üs eifach wenn ? 

U säge drum do nume eis: c'est comme ça, ici c'est Bienne ! 

 
Die Esplanande isch jetzt ygweiht, das sig e tolli Sach, 

Vorem Kongrässhuus eifach grossi Glungge, äs bitzeli nass und flach, 

Als Teich chasch das gar nid bruche, drum hetts ou keni Frösch, 

Aber üsi subere Gmeindrät chöi dört wäsche die dräckigi Wösch ! 

 
Ds Krematorium isch jetz renoviert, s' isch alles topmodärn, 

Technisch ufem nöischte Stand u nid öppe vo färn, 

Für ds Bediene vo dere Aalag bruchsch e länge Kurs mit Diplom, 

Drü Persone hei das gschafft, das isch doch ganz enorm, 

Doch we zwe Ferie hei u eine isch chrank, de tuet keis Füürli motte, 

U für üs Bieler heisst das eifach: denn isch stärbe strikt verbote ! 

 
"Rire c'est bon pour la santé", Schneider-Ammann a dit, 

"ça aide pour le rétablissement et pour sortir du lit," 

Mais si on écoute ce discours de A à Z, c'est dur, 

On va bientôt tomber malade, le cul parterre c'est sûr ! 

 
Nach drü Aalöif si die Wahle jetz ds Östriich ändlech verby, 

Bundespräsidentenstichwahlwiederholungsverschiebung isch das Stichwort gsy, 

Für sone Beamte-Staat finge mir das doch grad e chley dernäbe, 

Drum gäbs ar Uni ds Wien jetz schyns äs nöis Fach: das heisst Couvert chläbe ! 

 
Biel sig schins e farbigi Stadt so tüe si gäng blagiere, 

Wieso tuet me de wäg däm farbige Huus so pingelig reagiere ? 

Mir finge, für sones orangschs Huus hetts ganz sicher no Platz, 

I üser Stadt do git's gnue Strosse, die si so grau u schwarz ! 

 
Trump-Trump-Trumperidi - dä Donald trampet jo überall dry, 

Keis Fettnäpfli tuet är usseloh, 

Ou am ne Froue-Füdle cha n' är nid widersto, 

Trump-Trump-Trumpedidum - jetz isch dä Präsi - si die Amis dumm ! 

 
I bi dr Erich Fehr u bi ir ganze Stadt bekannt, 

Drum hei si mi wieder ganz klar gwählt i das Stapi-Amt, 

Bi gloub beliebt bi Alt u Jung, u bi de ou kei Ruech, 

Et en plus je suis bielingue, u cha schnurre wie nes Buech ! 

 
Der Fritzli isch grad mit sym Händy ufem Wäg zum Poschte, 

U louft wie nes sexhungrigs Bienli vom einte zum angere Pfoschte, 

Plötzlech liegt är ire Glungge, jo das isch ihm glunge, 

Fröit sech derbi no wie ne Moore, är hett es Pokemon gfunge! 

